
				এই পাতাটির মুদ্রণ সংশোধন করা হয়েছে, কিন্তু বৈধকরণ করা হয়নি। 

ঊর্মিমালা




 নীরদ রিসার্চের যে কাজ নিয়েছিল সেটা সমাপ্ত হােলো। য়ুরােপের কোনাে বৈজ্ঞানিকসমাজে লেখাটা পাঠিয়ে দিলে। তারা প্রশংসা করলে তার সঙ্গে সঙ্গে একটা স্কলারশিপ জুটল,— স্থির করলে সেখানকার বিশ্ববিদ্যালয়ে ডিগ্রি নেবার জন্যে সমুদ্রে পাড়ি দেবে।

 বিদায় নেবার সময় কোনাে করুণ আলাপ হােলো না। কেবল এই কথাটাই বারবার ক’রে বললে যে, “আমি চলে যাচ্ছি, এখন তােমার কর্তব্য সাধনে শৈথিল্য করবে এই আমার আশঙ্কা।” ঊর্মি বললে, “কোনাে ভয় করবেন না।” নীরদ বললে, “কী রকম ভাবে চলতে হবে, পড়াশুনাে করতে হবে তার একটা বিস্তৃত নােট দিয়ে যাচ্ছি।”

 ঊর্মি বললে, “আমি ঠিক সেই অনুসারেই চলব।”

 “তােমার ঐ আলমারির বইগুলি কিন্তু আমি আমার বাসায় নিয়ে গিয়ে বন্ধ ক’রে রাখতে চাই।”

 “নিয়ে যান” বলে ঊর্মি চাবি দিল তার হাতে। সেতারটার দিকে একবার নীরদের চোখ পড়েছিল। দ্বিধা ক’রে থেমে গেল।

	        এই পাতাটি অন্য কোনো ভাষায় উপলব্ধ নয়।

				 এই পাতা শেষ সম্পাদিত হয়েছে ১৬:২৮টার সময়, ২ অক্টোবর ২০২১ তারিখে।
	বিষয়বস্তু CC BY-SA 4.0-এর আওতায় প্রকাশিত যদি না অন্য কিছু নির্ধারিত থাকে।

